
Dilongesha Dya Beena Nikalao

 Bwakabuulwibwa 2.15: “Bya mwomumwe wêwè 
peebe udi ne bantu badi balamate ku dilongesha dya 
beena Nikalao, cintu cîndì Mêmè mukine.”

 Nenuvuluke ne ntu mupatule mu Cikondo cya 
Efeso ne, mwaku ewu Mwena Nikalao, udi ufuma ku 
myaku ibidi ya mu cyena Gelika: Nikao udi uumvwija 
ne kukwata ku bukookeshi, ne Lao udi uumvwija ne 
beena kwitabuuja baa patupu. Mwena Nikalao udi 
uumvwija ne, “kukwata beena kwitabuuja baa patupu 
ku bukookeshi.” Mpindyewu eci ncintu cidi citamba 
kukwacisha bwôwà bwa cinyi? Cidi cikwacisha bwôwà 
bwalu Nzambi kacya katu muteekeku ekeleeziya 
Wende mu byanza bya balombodi kampanda basungula 
biikale benda ne meeji matuma ku cìdììdì nansha. 
Yêyè utu muteeke ekeleeziya Wende mu bukubi bwa 
bantu bajidila mu mudimu wa bwambi kudi Nzambi, 
bûle tente ne Nyuma, biikale basomba nsombelu wa 
Dîyì, balombola cisamba ku dibadiisha dya Dîyì. 
Yêyè katu mutapulule cisamba mu tusumbu tusumbu 
mu mushindu wa ne ciibûngì cya bantu ciikale 
cilombodiibwa kudi bansaserdose baa cijila nansha. 
Ncya bushuwa ne balombodi badi ne cya kwikala baa 
cijila, kadi ke mudibi ne cya kwikala bwa disangisha 
dyônsò mu kaabujima. Kabidi, kakwena kaaba nansha 
kamwe mu Dîyì kadi bansaserdose anyi bambi anyi 
batwangaji kampanda pankaci paa Nzambi ne bantu 
to, anyi kaaba kampanda kadibo babatapulule mu 
dikuukwila dyabo dya Mukalenge to. Nzambi mmuswe 
bwa bônsò baMunange ne baMusadile kaaba kamwe. 
Cyena Nikalao cidi cinyangakaja tunungu atu ne pa 

kaaba kaatu cidi citapulula bambi ne cisamba ne cidi 
civwija balombodi bashaala bakalenge baa kumutu 
pamutu paa kwikalabo basadidi. Mpindyewu mu 
bushuwa bwa bwalu dilongesha edi dyakabanga dyenze 
bu cyenzedi mu cikondo cya kumpala. Bidi bimweka 
ne, cilumbu civwa cisanganyiibwa mu myaku eyi ibidi: 
“bakulu” (presbyters) ne “batangidi” (beepiskopo). 
Nansha mudi Mifundu ileeja ne kudi bakulu bààbûngì 
mu ekeleeziya ne ekeleeziya, bamwe (Ignatius uvwa 
umwe wabo) baakabanga kulongesha ne mmwenenu 
ewu wa bwepiskopo uvwa ngwa kwikala kumutu 
anyi kwikala ne bukookeshi ne bukontonyi kumutu 
kwa bakulu. Mpindyewu bushuwa bwa bwalu budi 
ne, mwaku “mukulu” udi uumvwija ne muntu awu 
udi nganyi, padi mwaku “mwepiskopo” mwikale 
uumvwija mudimu wa yêyè muntu umweumwe awu. 
Mukulu nyêyè muntu awu. Mwepiskopo mmudimu 
wa mwine muntu awu. “Mukulu” utu misangu yônsò 
uleeja ne neikale anu uleeja bûngì bwa bidimu patupu 
bikaadi muntu mulaale mu Mukalenge. Yêyè mmukulu, 
kabiyi ne bwalu mbamusungule anyi bamujidile mu 
mudimu wa bwambi anyi bikwabo, nansha, kadi 
anu bwalu yêyè udi MUKULUMPILANGANE. 
Yêyè mmutambe kutwa mukele, muyiileyiile, kayi 
mupyamupya to, wa beeyemena bwa dilabula dyende 
ne ditwishatwisha dya dilabula dyende dya bwena 
Kilisto. Kadi abi to, beepiskopo kabavwa balamate ku 
mikanda mifundilangana ya Pôlò nansha, kadi bôbò 
baakanyeemena anu ku bwalu butubo balonda bwa 
dîbà dyakabiikila Pôlò bakulu baa ku Efeso ku Mileto 
mu Byenzedi 20. Mu mvense wa 17 badi balondamu ne, 
“bakulu” baakabiikidiibwa ne pashiishe mu mvense wa 
28 baakababiikila ne mbatangidi (beepiskopo). Nenku 

beepiskopo aba, (kabiyi mpata ne bavwa ne meeji a 
bwena cìdììdì ne nyoota ya bukookeshi) baakasuminyina 
ne dileeja ne Pôlò ngwâkafìla dyumvwija dya ne 
“batangidi” bavwa batambe mukulu wa pa kaaba 
udi ne dikumbanyina didibo bamupe diikale anu mu 
ekeleeziya wende udiye awu. Bwabo bôbò mwepiskopo 
uvwa mpindyewu muntu mwikale ne bukookeshi 
bwalabale kumutu kwa balombodi bààbûngì baa pa 
kaaba. Mmwenenu wa mushindu awu kavwa nansha 
ukumbanangana ne Mifundu anyi ne maalu malonda 
to, too ne muntu mene wa cipidi cya Polycarpe mwine 
kutwaye ku cya bulongolodi bwine abu. Nenku, cintu 
cyàkabangà bu cyenzedi mu cikondo cya kumpala aci 
cyakavwijiibwa dilongesha dyena dììnà ne ke mudibi 
kabidi leelu ewu. Beepiskopo bacitu anu bamba mudibo 
ne bukookeshi bwa kukontonona bantu ne kwenza 
naabo mudibo bôbò bajinga, babateeka mu myaba ya 
mudimu wa bwambi bilondeshile mudibo bôbò baswe. 
Eci’s cidi cibenga kwitaba bulombodi bwa Nyuma 
Mwîmpè Wâkamba ne: “Nteekelaayi ku luseke Pôlò 
ne Baanaba bwa mudimu ûndì Mêmè mubabiikidile.” 
Aci’s cidi cifwilakana ne Dîyì ne cifwilakana ne Kilisto. 
Maataayi 20.25-28: “Kadi Yesu wakababiikidila 
kudiYe, wamba ne: Nudi bamanye ne bamfumu baa 
Bisamba bya Bende batu babakookesha ne cikisu, ne 
mudi aba badi banene biikale ne bukookeshi pa bôbò. 
Kadi kabyena ne cya kwikala mushindu awu munkaci 
mwenu nansha; kadi ewu yônsò wâswa kwikala munene 
munkaci mwenu, ikale mwena mudimu wenu; ne ewu 
yônsò wâswa kwikala sheefu munkaci mwenu, ikale 
musadidi wenu: Anu mudi Mwânà wa muntu mulwe 
kabiyi bwa kumwenzelabo yêyè mudimu to, kadi bwa 
kwenzelanganaye mudimu, ne kufila mwoyi Wende bu 

cya bupikudi bwa bantu bààbûngì.” Maataayi 23.8-9: 
“Kadi kabanubiikidi ne Laabi to: bwalu Umwepele ngudi 
Mulongeshi wenu Munene, Kilisto mene; nenku nwênù 
bônsò nudi bânà baa muntu. Ne kanubiikidi muntu 
nansha umwe bu taatu wenu pa buloba nansha: bwalu 
Umwepele ngudi Taatu wenu, Yêyè mene udi mu dyulu.”
 Bwa kumona mwa kutookesha cyôcì eci anyi 
kutamba kutookesha, anyishaayi ngumvwije cyena 
Nikalao mu mushindu ewu. Nudi bavuluke ne 
mu Bwakabuulwibwa 13.3 mbambe ne: “Nenku 
mêmè kumona umwe wa ku mitu yende mwenze 
bu bawutape mputa wa lufu: ne mputa wende 
wa lufu awu kuumaye: ne baa pa buloba bônsò 
baakakemangana bwa nyama wa lwonji awu.” 
Mpindyewu tudi bamanye ne mutu uvwabo batape 
mputa wa lufu awu uvwa m’Bukalenge bwa Loomo 
wa cimpangaanu, bukole abu bunene bwa cìdììdì 
bwa buloba bujima. Mutu ewu kujuukawu cyakabidi 
bu “bukalenge bwa nyuma bwa Katolike wa cyena 
Loomo.” Mpindyewu tangilaayi ne ntema cintu eci. 
Loomo wa cimpangaanu wa cìdììdì ewu wakenza 
cinyi cyakiikala ntwadijilu wa ditanta dyende? 
Yêyè, “utapulula ne ucimuna.” Ke civwa dimiinu 
dya Loomo ncyaci — kutapulula ne kucimuna. 
Mênù ende a byamu awu avwa asunsula ne adya 
asukumina. Baakasunsulaye ne kudya kusukumina 
kabavwa kabidi mwa kujuukulukaku to byenze bu 
mwakabutulaye Carthage kadi kumusaasulula bu udi 
utangalaja mukele. Dimiinu dimwedimwe dya cyamu 
adi dyakashaala munda mwende paakajuukulukaye bu 
ekeleeziya wa mashimi, ne cìdììdì cyende kushaalaci 
anu cimwecimwe aci — kutapulula ne kucimuna. Ke 
cyena Nikalao ncyaci ne Nzambi mmucikine.

 Mpindyewu mbwalu bwa mu maalu malonda 
bumanyike bîmpè bwa ne paakadifinda cilema 
eci e kubwela mu ekeleeziya, bantu baakabanga 
kufwilakeena mwânzù wa bwepiskopo too ne 
mwakafikabi ne, mwânzù ewu bakaavwa bawupa bantu 
bavwa batambe kulonga tulaasa ne bavwa batamba 
kutanta mu dipeta dya bintu bya pa buloba ne bavwa 
ne meeji a cìdììdì. Dimanya ne ndongamu bya buntu 
byakabanga kushaala kumutu kwa kaaba kaa lungenyi 
lwa Nzambi ne Nyuma Mwîmpè kaciyi kabidi ne 
bukontononyi nansha. Cyôcì eci bushuwa cyakadi 
bubi bwikale bwenza dibungama, bwalu beepiskopo 
baakabanga kushindika ne kabicivwa kabidi bikengela 
ngiikadilu mumweneke patooke wa bwena Kilisto 
bwa kuyiisha Dîyì anyi mikiiya mu ekeleeziya to, 
bwalu civwa ne mushinga ndyâmpà ne mvinyo ne 
dyenza dya mushìngà awu. Eci ncyakapa bantu babi 
(baseeswishanganyi) bukenji bwa kupandululabo 
cisumbu cya mikooko.

 Ne dilongesha edi dikwatakaja kudi bantu dya 
kubandisha naadi beepiskopo pa kaaba kadi Mifundu 
kayiyi mibape, cidya cyakalonda cyakadi cya kufila 
myânzù milondangane yenda ibanda too ne ku 
dikabwela dya mu bulongolodi bwa ntendeleelu bwa 
myânzù milondangane; bwalu abidi mmale asatu mmîpì 
kwakalwa beepiskopo baa batambidile kumutu kwa 
beepiskopo ne baakardinale kumutu kwa beepiskopo 
baa batambidile abo, ne mu cikondo cya Boniface 
Mwisâtù, kwakalwa paapà kumutu kwa bônsò abo, 
Mwakwidi munene.

 Ne dilongesha edi dya cyena Nikalao ne 
disambakaja dya bwena Kilisto ne cyena Baabulona, 

bipeta menemene bivwa ne cya kwikala cyakamona 
Yehezekele mu Nshapita 8.10 ne: “Nenku mêmè 
kubwelamu e kumona; ne monaayi, mishindu yônso ya 
bintu bidi bidikoka panshi, ne nyama mibyămìbyàlè, 
ne mpingu yônsò ya nzubu wa Izaleela, babizole ku 
nseke yônsò ya bimanu.” Bwakabuulwibwa 18.2: “Ne 
yêyè wakeela lubila lukole, ne dîyì dikole wamba 
ne: Baabulona munene pùkù, pùkù, ne wăshààdi 
cisombedi cya baadémons, ne mwaba wa kupetela 
nyuma yônsò wa bukooya, ne nsanji wa nyunyi yônsò 
wa bukooya ne mubi kumona, bwalu matunga ônsò 
mmanwe mvinyo wa ciiji cya masandi ende.”

 Mpindyewu dilongesha edi dya cyena Nikalao, 
mukenji ewu wakajaadikabo mu ekeleeziya 
kawakalengeleela menemene bantu bônsò to bwalu 
bôbò bavwa mwa kubala mukanda mutuma anyi 
kakanda kafunda pa bidi bitangila Dîyì byakafundabo 
kudi muntu munsantu kampanda. Pa nanku ncinyi 
cyakenza ekeleeziya? Wakiipata balongeshi baa 
balulame ne wakoosha mikanda mivunga. Baakamba 
ne: “Bidi bikengela dilonga dya tulaasa dya pabwadi 
bwa kubala ne kuumvwa Dîyì. Nansha Peetelo 
mwine’s wakamba ne maalu àbûngì avwa Pôlò 
mufunde avwa makole bwa kuumvwa.” Paakamanabo 
kunyenga bantu Dîyì, anu piinaapu byakenzeka 
ne bantu babange kwikala bateeleja anu civwa 
nsaserdose ne cya kwamba, ne kwenza anu civwaye 
yêyè ne cya kubambila. Ke kubiikilabo cyôcì aci ne 
ke Nzambi ne Dîyì Dyende dinsantu. Kukwatabo 
lungenyi ne myoyi ya bantu ku bukookeshi 
bwabo ne kubavwijabo basadidi baa bansaserdose 
benzejanganyi baa maalu ku bukole.

 Mpindyewu nuênù baswe cijaadiki cya ne Ekeleeziya 
wa Katolike utu ukeba myoyi ne ngenyi ya bantu ku 
bukole, teelejaayi anu mukenji wa patooke ewu wa 
Théodose X. Mukenji Wa Patooke Wa Théodose.

 Mukenji wa patooke ewu wakapatuka anu yêyè 
ucifuminaku ku dibatiijiibwa kudi Ekeleeziya wa 
Kumpala wa Loomo. “Twêtù bakalenge basatu tudi 
baswe ne bantu badi ku bukookeshi bwetu twêtù 
balamate bikole ku ntendeleelu wâkalongeshàbo 
Beena Loomo kudi Peetelo Munsantu, wâkalamiibwa 
ne lulamatu lwônsò bilondeshile cilele ne udibo 
batonda patooke leelu ewu kudi mwakwidi munene, 
Damasus wa mu Loomo, ne Peetelo, mwepiskopo 
wa Alexandrie, muntu wa bunsantu bwa Cipostolo 
bilondeshile mwakajaadikabo bwalu ebu kudi 
Bapostolo, ne dilongesha dya Evanjeeliyo; twitabaayi 
mu Bumvidimukulu bumwepele bwa Taatu, Mwânà, 
ne Spiritu Munsantu, biikale ne bunêmè bwa 
mwomumwe mu Busatu Bunsantu. Tudi tutuma dîyì 
ne, badi balamate ku diitaba edi babiikidiibwe ne Beena 
Kilisto baa Katolike; tudi twinyika bayiidi bakwabo 
bônsò baa bakutakane baa ntendeleelu mikwabo dînà 
dya luumu lubi dya bapambuke, ne tudi tukandika 
tuumasangisha twabo twa munshi mwa matala atu bwa 
kudidingatu kwangata paatu dînà dya ekeleeziya. Pa 
kuumusha dipiila dyabapiishabo kudi bwakane bwa 
Nzambi, badi ne cya kwindila manyooka malule ikalabo 
ne cya kubanyooka naawu kudi bakookeshi beetu, 
balombodiibwe kudi lungenyi lwa ku dyulu, ikalabo 
bacinke ne mmakumbane bwa kubanyookabo naawu…”

 Mikenji ya manyooka dikumi ne itaanu yakapatulabo 
kudi mukalenge ewu munda mwa bidimu bûngì 



8

kampanda yakanyenga beena ekeleeziya mitangadiji ya 
luumu lwîmpè makenji ônsò bwa kwenza ntendeleelu 
wabo, kubiipatabo ku midimu yônsò ya mbulamatadi, 
ne kubafuunyinabo bibawu, dibanyenga dya bintu 
byabo, dibiipata mu ditunga anyi mene mu mângà 
maalu, lufu lwine.
 Nudi bamanye bwalu mùdìbu anyi? Ku cyôcì aci 
nkutudi batangile leelu wa Ndaaya ewu.
 Ekeleeziya wa Katolike wa cyena Loomo udi 
udibiikila bu Ciimamwěndè wa ekeleeziya. Udi 
udibiikila bu ekeleeziya wa kumpala anyi wa ku muji. 
Aci’s ncyôcì menemene. Yêyè nguvwa Ekeleeziya 
wa Kumpala wa Loomo wa ku muji wâkatwà 
cimpinga kadi kubwela mu mpekaatu. Yêyè ke wa 
kumpala wâkadyènza bulongolodi. Mu yêyè ke 
mwakasanganyiibwa byenzedi ne pashiishe dilongesha 
dya cyena Nikalao. Kakwena muntu nansha umwe 
wêlà mpata ne yêyè udi pende maamu nansha. Yêyè 
udi maamu ne mmulele bânà baa bakaji. Mpindyewu 
mwânà wa bakaji’s utu mupatuke munda mwa mukaji 
kampanda. Mukaji muvwale nkanzu mukunze kunzuu 
s’nyawu musombe pa mikuna mwandamutekete ya 
Loomo. Yêyè’s nndumba mwikale kabidi mulele bânà 
baa bakaji. Bânà baa bakaji abo’s ngekeleeziya ya 
cyena Mishòònyì yakapatuka munda mwende yêyè ne 
pashiishe kwalukilayi buludi mu bulongolodi ne mu 
cyena Nikalao. Mamw ndè mwine wa ekeleeziya idi 
miikale bânà baa bakaji eyi ewu’s badi bamubiikila ne 
nndumba. Mmukaji udi kaciyi ne lulamatu ku micipu 
yende ya dibaka. Uvwa mu dibaka ne Nzambi kadi 
pashiishe kuya kubanga dyenda masandi ne dyabulu 
nenku mu masandi ende miine awu waledi bânà baa 
bakaji bamufwane ne kasuki. Didisanga edi dya maamu 

ne bânà bende baa bakaji ndifwilakanyi ne Dîyì, 
difwilakanyi ne Nyuma, ne pa nanku ndifwilakanyi ne 
Kilisto. Eyo, MUFWILAKANYI NE KILISTO.
 Mpindyewu kumpala kwa mêmè kutamba kuya 
kule ndi njinga kuleeja ne beepiskopo baa kumpala 
aba bavwa beela meeji ne bôbò bavwa kumutu kwa 
Dîyì. Bavwa bambila bantu ne bôbò bavwa mwa 
kubalekeleela mpekaatu yabo pavwabo mwa kuya 
katonda mpekaatu ayi. Aci kacivwaku bulelela nansha. 
Bôbò e kubanga kubatiiza bânà batekete mu bidimu 
bya nkama ibidi. Mu bushuwa bwa bwalu bavwa 
babatiizangana dibatiiza dya difukulula. Kabyena 
bikemesha piikala bantu leelu ewu mu cibwejakaji. 
Piikalabi ne bavwa mu cibwejakaji cikole mu cikondo 
ciine aci, paabo bacĭkàle pabwîpì menemene ne Mpenta, 
bwa mpindyewu’s badi mu mushindu mubi be wa 
njiwu, bu mukaadibo ku bidimu bitwe ku binunu bibidi 
kudibo bashiyangane ne bulelela bwa ku muji.
 Kaa, Ekeleeziya wa Nzambi, kudi ditekemena anu 
dimwepele. Pingànaayi ku Dîyì nushaale naadi.

DILONGESHA DYA BAALAMA
Bwakabuulwibwa 2.14: “Wêwè udi ne bantu badi 
balamate ku dilongesha dya Baalama wâkalongesha 
Baalaka bwa kuteekaye dibwe dya cilendwishi kumpala 
kwa bânà baa Izaleela, bwa kudyabo bintu bilambula 
mpingu, ne bwa kwendabo masandi.”
 Mpindyewu kanwena mwa kwikala anu ne cyena 
Nikalao cishikika mu ekeleeziya kadi kupanga kubweja 
dilongesha dikwabo edi nansha, dyôdì paadi. Nudi 
numona’s, nwênù buumushe Dîyì dya Nzambi ne 
nkwaka wa Nyuma bu cya dikuukwila naaci (“aba badi 
baNkuukwila badi ne cya kuNkuukwila mu Nyuma 

ne mu bulelela”), apu kaayi nebikengele nupe bantu 
mushindu mukwabo wa dikuukwila bu cintu cipingaja 
pa kaaba kaa dyôdì adi, kadi dipingaja dya cintu pa 
kaaba kaa cikwabo didi anu cyena Baalama pa cyôcì.

 Twêtù bajinge kuumvwa cidi dilongesha dya 
Baalama mu ekeleeziya wa Dipungila Dipyadipya, 
bivwa bîmpè twêtù kwalukila cyanyima bwa kumona 
civwadi mu ekeleeziya wa Dipungila Dikulukulu kadi 
kuciteeka bwa cikondo ciisâtù aci ne pashiishe kulwa 
naaci too ne mu matuku adi panshi aa.

 Bwalu ebu budi busanganyiibwa mu Nomba mu 
Nshapita wa 22 too ne ku wa 25. Mpindyewu twêtu’s 
tudi bamanye ne Izaleela ke uvwa cisamba cisungula 
cya Nzambi. Bôbò mbavwa Beena Mpenta baa mu 
dyabo dituku adi. Baakanyeemena munshi mwa mashi, 
bônsò bwabo baakabatiijiibwa mu Mbû Mukunze ne 
baakapatuka mu mâyì, benda bimba mu Nyuma ne 
baja maja munshi mwa bukole bwa Nyuma Mwîmpè, 
piinaapu Miriam, muprofeta mukaji, mwikale wimba 
ngoma wende. Ee, paanyima paa cikondo kampanda 
cya bôbò biikale mu lwendu, bânà baa Izaleela aba 
baakafika mu Moaba. Nudi bavuluke Moaba mwine awu 
ne uvwa nganyi. Uvwa mmwânà wa Lota wâkalelayè 
ne umwe wa ku bânà bende babidi baa bakaji, ne Lota 
mwine pende uvwa mwânà wa mwanaabo ne Abraham, 
pa nanku’s Izaleela ne Moaba bavwa bilongo. Ndi muswe 
bwa nwênù kuumvwa cyôcì aci. Beena Moaba bavwa 
bamanye bulelela, nansha nsombelu wabo mwikale 
mukumbanangane ne bulelela bwine abu anyi to.

 Pa nanku ke Izaleela kufikaye ku mikalu ya Moaba 
ne kutumaye baamusanjeela kudi mfumu ne: “Twêtù 
aba’s tudi bânà baa muntu. Anyisha tupicileku mu 

buloba bwenu. Bantu beetu anyi nyama yetu midye 
anyi minwe cintu kampanda, netucifute ne musangeelu 
wônsò.” Kadi Mfumu Baalaka kubindulukaye bikole bya 
dikema. Mfumu awu wa musumba wa beena Nikalao awu 
kaakadyumvwa mwa kulekela ekeleeziya kupicilamu 
ne bimanyinu ne maalu a kukema ne bileeji bya patooke 
bishiileshiilangane bya Nyuma Mwîmpè abi nansha, ne 
mpala yabo miikale ibalakana ne butumbi bwa Nzambi. 
Bivwa bifwanyine kubatwadila ntatu mikole, bwalu 
uvwa mufwanyine kujimija bamwe baa ku bantu baa 
mu musumba wende. Pa nanku Baalaka kubengaye bwa 
kulekela Izaleela kupicilamu. Mu bushuwa bwa bwalu, 
bwôwà bwine bwakapetaye bwabo bôbò buvwa bunene 
be, mu mushindu wa ne wakaya kudi muprofeta wa difutu 
dînà dyende Baalama bwa kumulombaye bwa ashaale 
mutwangaji pankaci pende yêyè ne Nzambi ne bwa 
kulombaye dyanyisha kudi Wa Bukole Bwônsò bwa kwela 
Izaleela mulawu, ne bwa kubavwija kabayi bukole. Nenku 
Baalama, bu muvwaye uzuka bwa kwikalaye pende mu 
maalu a cìdììdì ne kulwaye muntu munene, ke kumba 
kupetaye anu disanka dîngyădìngyàle bwa kwenzaye 
cyôcì aci. Kadi bu muvwabi bikengela bwa kwasaye 
Nzambi bwine bwalu abu, bwa kupetaye mpunga kudiye 
bwa kufikishaye cisamba aci ku dyediibwa mulawu, bu 
muvwaye kayi mwa kudyenzela bwalu abu, ke kuyaye 
kalomba Nzambi bwa nè ne uvwaku mwa kupeta 
dyanyisha dya kudiYe bwa kuyaye. Mpindyewu aci 
kacyena menemene anu bu beena Nikalao batudi naabo 
leelu ewu aba anyi? Badi beela mulawu muntu yônsò udi 
kayi muswe kulonda njila wabo bôbò.
 Baalama paakalombaye Nzambi dyanyisha dya 
kuyaye, Nzambi wakamubengela. Ekelekele, aci’s 
cyakenza anu bu nyoka mumusume! Kadi Baalaka 

wakasuminyina, mwikale umulaya nansha matapishi ne 
luumu bya bitambidile. Pa nanku Baalama kwalukilaye 
kudi Nzambi. Mpindyewu’s dyandamuna dimwepele dya 
kudi Nzambi divwa ne cya kwikala dikumbane. Kadi 
kabyakenzeka nanku bwa Baalama mwena mutu mukole 
awu to. Paakamona Nzambi dikolesha dyende dya mutu, 
ke Yêyè kumwambila bwa kujuuka kuyaye. Ne lukasa 
lwônsò kuswikaye ciseba paanyima paa kampundu e 
kuyaye. Yêyè’s uvwa ne cya kwikala mûmvwe ne aci 
civwa anu diswa dya Nzambi dya mwoyi mukwacidile, 
ne yêyè kavwaku mwa kubeela mulawu to bu yêyè mwa 
kuya misangu makumi abidi ne kuteeta misangu makumi 
abidi. Bantu leelu ewu’s mbenze anu bu Baalama! Badi 
biitabuuja mu Nzambi isatu, babatiijiibwa mu myânzù 
isatu pamutu paa mu DÎNÀ, nansha nanku’s Nzambi 
neatume anu Nyuma pambidi paabo bu mwakatumaye 
pambidi paa Baalama, nenku nebatungunuke anu ne 
kwitabuuja ne badi mu bulelela bwa menemene, kadi’s 
mbôbò aba biikale anu beena Baalama baa menemene. 
Nudi numona’s, dilongesha dya Baalama. Ndaayi 
anu kumpala mwine. Enzaayi cyôcì aci mu mushindu 
wenu nwênù. Badi bamba ne: “Ee, Nzambi’s nyewu 
mutubeneshe. S’bidi ne cya kwikala anu bîmpè.” Ndi 
mumanye ne mMunubeneshe. Ncyêna mbenga aci to. 
Kadi’s nnjila umweumwe wa bulongolodi wâkalondabò 
kudi Baalama awu. Nkadyombo keela Dîyì dya Nzambi. 
Ndilongesha dya mashimi.
 Pa nanku Baalama wakapweka zukuzuku ne njila 
mwenze bu nyama wa cisuku too ne paakalwa mwanjelo 
wa kudi Nzambi kumucyamakana mu njila. Kadi 
muprofeta awu (mwepiskopo, kardinale, mulombodi, 
mfumu ne mutangidi munene) uvwa mufofomijiibwe 
bikole ku maalu a Nyuma kudi meeji a dipeta luumu 

ne butumbi ne mfranga mu mushindu wa kayiku 
mwa kumona mwanjelo uvwa mwimane ne mwele wa 
nkànzà mupatula mu cimanga awu to. Ke yêyè awu 
mwimane bwa kujikila muprofeta mupâle awu njila. 
Mpunda mukese awu kumumonaye ne kubangaye 
kwepela watwa kumpala watwa paanyima too ne 
paaluye kundekeelu kwa byônsò kufinyinyikila dikàsà 
dya Baalama ku cimanu cya mabwe. Ke mpunda awu 
kwimana tèndê kaciyi kabidi unanga bwa kutungunuka 
kuya to. Kavwa kabidi ne mushindu to. Nenku 
Baalama kutupika panshi ne kubangaye kumutuuta. 
Ke mpunda mwaba awu kubangaye kwakulangana ne 
Baalama. Nzambi ngwâkapà mpunda awu mushindu 
wa kwakulaye mu mwakulu kampanda. Mpunda awu 
kavwaku yêyè dimiinu disambakaja to; uvwa dimiinu 
dya ku muji. Kwambilaye muprofeta mufofomija awu 
ne: “Mêmè ewu ncyêna mpunda webe anyi, ne ncituku 
ngâkwambulambula ne lulamatu lwônsò anyi?” 
Baalama kwandamuna ne: “Eyo, eyo, udi mpunda 
wanyi ne ukaadi mungambulambule ne lulamatu 
lwônsò too ne mpindyewu ewu; kadi mêmè mupangile 
mwa kukufikisha ku diya, nênkushipè…bakwetu wa 
yaaya! ke cinyi eci’s, nkaadi nyiikilangana ne mpunda? 
Ebu bwalu’s mbwa dikema, mbyenze anu bu ne ngûmvù 
mpunda wakula ne mêmè paanyi mmwandamuna’s.”

 Nzambi utu ukaadi mwakulaakule mu mwakulu 
kampanda. Wakaakula mu difesto dya Beeleshasa 
ne pashiishe dituku dya Mpenta. Udi ucyenza kabidi 
leelu ewu. Ndidimwija dya kuleeja dinyooka dilwalwa 
kataataka.

 Ke mwanjelo kudileejaye mwikale mumweneke ne 
mêsù kudi Baalama. Kwambilaye Baalama ne bu kakuyi 

bwa mpunda awu yêyè uvwa mwa kwikala mufwe anu 
pa cibanza bwalu bwa kuteeta kwende kwa Nzambi. 
Kadi paakalaya Baalama ne nealukile, wakatumiibwa 
biikale bamuteeke munu ku dîsù bwa ne akambe anu 
civwa Nzambi mumupe.

 Pa nanku ke Baalama kupwekaye e kuya kaasaye 
byoshelu mwandamutekete bwa mulambu wa nyama 
mikezuke. Kushipaye cimpanga cya mukooko bwa 
kuleeja dilwa dya Maasiya. Yêyè’s uvwa mumanye 
cya dyenza bwa kuseemenaye kudi Nzambi. Uvwa 
ne byamu bilamakaja anu mu byôbì menemene; kadi 
mupange bukole bwendeshi; bya mwomumwe ne 
mpindyewu. Nwênù beena Nikalao, kanwenaku mwa 
kumona cyôcì aci anyi? Kuvwa Izaleela lwa mu cibanda 
mwamwa, mwikale ulambula mulambu umweumwe 
awu, wenza bintu bimwebimwe abi, kadi umwepele 
nguvwa ne bimanyinu byenda bilonda. Anu umwepele 
nguvwa ne Nzambi munkaci mwabo. Mmwenekelu wa 
kwîsùkwîsù kêna ne kwakufikishaye to. Kêna mwa 
kwangata kaaba kaa dimweneshiibwa dya Nyuma to. 
Aci ncyakenzeka ku Nicée. Baakazanjika dilongesha 
dya Baalama, kadiyi dilongesha dya Nzambi nansha. 
Nenku bôbò kulenduka; eyo, bôbò kudishinda. 
Baakalwa bantu bafwe.

 Paanyima paa yêyè mumane kwenza mulambu, ke 
Baalama kudilongololaye bwa kwamba ciprofeta. Kadi 
Nzambi kuswikaye ludimi lwende nenku kayi upeta 
mwa kubeela mulawu nansha. Uvwa anu ubabenesha.

 Baalaka kadi kufiikaye munda bikole, kadi kakuvwa 
cintu nansha cimwepele civwa Baalama mwa kwenza 
bwa ciprofeta aci to. Nyuma Mwîmpè ngwâkacyàmba. 
Ke Baalaka kwambilaye Baalama bwa kupwekelaye lwa 

kunshi menemene, lwa mu cibandabanda, bwa kwikalaye 
mubatangidile lwa paanyima paabo bwa kumona ne 
kakuvwaku mushindu kampanda wa kumonaye mwa 
kubeela mulawu. Diyele dyakenza Baalaka ndyôdì 
diyele dimwedimwe didibo benza leelu ewu. Mangumba 
manene adi atangila tusumbu tukese tudi kunshi, 
ne cyônsò cidibo basangana munkaci mwatu bwa 
kubeelulwila aci, badi bacyela patooke kadi kucikobola. 
Bantu baa cyena leelu aba bôbò benda mu mpekaatu, 
kakwenaku muntu ubwakula to; kadi umwepele wa 
ku basungula adidinge apete lutatu, cibejibeji ne 
cibejibeji cyônsò cidi cibwamba mu ditunga dijima emu 
kadi kwela ne mpungi. Eyowa, Izaleela’s uvwa pende 
anu ne lwende luseke lwa nyima (lwa mubidi). Bavwa 
paabo anu ne lwabo luseke luvwa kaluyi lukumbane 
kwela kaalumbandi nansha; kadi nansha muvwabo ne 
mapangila amu, ku kiipacila kaa Nzambi utu ukwata 
mudimu ku disungula, ku ngâsà, kakuyi ku byenzedi 
to, BÔBÒ BAVWA NE DITUTU MUNDAAMUUNYA 
NE DIKUNJI DYA KAPYA BUFUKU, BAVWA NE 
LUBWEBWE LUTUUCIIBWE, NYOKA WA CYAMU 
CYA KABANDA NE BIMANYINU NE MAALU A 
KUKEMA. Bavwa bashindikiibwe — kabiyi mu bôbò 
biine to, kadi mu Nzambi.
 Nzambi Yêyè kavwa utwa beena Nikalao abo 
mushinga ne mikanda yabo ya bibata ya bu Docteur 
wa Philosophie, Docteur wa Latin ne Docteur wa 
Bunzambi ayi ne malongolodi abo ônsò a mîmpè ne bintu 
byônsò bîmpè bidi muntu mufwanyine kuditambishila 
abi nansha; kadi Yêyè uvwa bulelela utwa Izaleela 
mushinga bwalu bavwa ne Dîyì dishindika munkaci 
mwabo. Mbushuwa ne Izaleela kavwa ne mmwenekelu 
wa kapelu to, bu muvwabo bacipatukilaku mu Ejipitu 

benda banyeema, kadi nansha nanku uvwa cisamba 
cibenesha. Cyônsò civwaye mumanyeku munda mwa 
bidimu bipite pa nkama isatu civwa ndisaka dya 
bimuna, dilongolola dya madimi ne midimu ya bupika 
bwa ne kabàlu kubashipa kudi Beena Ejipitu. Kadi 
ukaavwa mudishikamine mpindyewu. Uvwa cisamba 
cibenesha ku budishikaminyi bwa Nzambi. Mbushuwa 
ne Moaba uvwa umutangila ne dipeetu. Nansha matunga 
makwabo ônsò paawu, ncivwawu enza. Bulongolodi butu 
misangu yônsò butangila ne dipeetu aba badi kabayi 
badyěnzè bulongolodi, ne anyi nebubatangile nanku 
awu, ne kiipacila, kaa kubabweja mu bulongolodi anyi 
kubabutula paabengabo kubwelamu.
 Mpindyewu muntu mmufwanyine kunkonka ne: 
“Mwaneetu Branham, ncinyi cidi cikufikisha ku dyela 
meeji ne Moaba uvwa mudyěnzè bulongolodi cibì 
Izaleela yêyè to? Kûdì upetela awu meeji nkwěpì?” 
Ndi ngapetela anu mwaba ewu mu Bible emu. Byônsò 
bidi ne bimfwanyi anu muntwemu. Bintu byônsò 
byakafundiibwa mu Dipungila Dikulukulu biikale mu 
mushindu wa maalu malonda mbifundiibwe bu mibelu 
bwa twêtù kumona mwa kuyiila ku byôbì abi. S’ncyôcì 
eci mu Nomba 23.9: “Nyewu mmumwena lwa ku nsongo 
ya mbwebwe, mmutangidila lwa ku tuumikuna; monaayi, 
cisamba aci neciikale ne cisombedi paa NKAAYAACI, 
KABAYI BACIBALA MUNKACI MWA BISAMBA 
NANSHA.” Ke cyôcì aci. Nzambi mwikale utangidila 
lwa kunsongo ya mbwebwe, kabiyi bya ditangidila mu 
cibandabanda mwikale ukeba bwa kumona luseke lwabo 
lubi bwa kubapiisha nansha. Nzambi mwikale ubamona 
mu mushindu uvwaYe muswe bwa kubamona — lwa 
ku myaba mitumbuke ya dinanga ne luse. Bôbò bavwa 
ne cisombedi paa NKAAYAABO ne kabayi badyěnzè 

bulongolodi nansha. Kabavwa bôbò ne mfumu to. Bavwa 
ne muprofeta, ne muprofeta awu uvwa ne Nzambi munda 
mwende ku Nyuma; ne Dîyì divwa dilwa kudi muprofeta 
ne Dîyì divwa diya kudi cisamba. Kabavwa mu O.N.U. to. 
Kabavwa mu Nsangilu wa Ekeleeziya wa Buloba Bujima 
to, mu Ba-Baptistes, Ba-Présbytériens, Assemblée de 
Dieu anyi cîngà cisumbu to. Bôbò biine kabavwa ne 
bwalu bwa kwikala beena cikampanda to. Bôbò bavwa 
beena Nzambi. Kabavwa bwalu ne mubelu ufumina 
kudi nsangilu kampanda nansha — bavwa bôbò ne “Emu 
mmudi Mukalenge wamba” munkaci mwabo. Aleluuyah!
 Mpindyewu nansha muvwa Baalama mumanye 
mushindu uvwa ukengediibwa bwa kuseemena 
kudi Nzambi ne muvwaye mwa kutwala dibuulula 
kampanda dya kudi Mukalenge ku divwadikiibwa 
dya pabwadi dya bukole, nansha nanku, bwa biine 
byônsò abi, uvwa mwepiskopo mu kasumbu kaa 
mashimi aku. Bwalu cyakenzaye ncinyi mpindyewu 
bwa kulengeleelaye Baalaka? Wakalukakaja plâ wa ne 
Nzambi ikale mwenzejiibwe bwa kumana bwalu bwa 
Izaleela pa kubapa lufu. Anu menemene mwakamanya 
Sataana ne uvwa mwa kwambisha Eva (bwa 
kumufikisha ku didishinda mu mpekaatu wa mubidi) 
bwa mu mushindu awu afikishe Nzambi ku difila 
dya cibawu Cyende cya lufu cikosela mpekaatu, bya 
mwomumwe kabidi Baalama uvwa mumanye ne bu 
yêyè anu mwa kufikisha Izaleela ku dyenza mpekaatu, 
Nzambi uvwa ne cya kumana bwalu bwabo pa kubapa 
lufu. Pa nanku yêyè kulongolola plâ kampanda 
bwa kubafikishaye ku dilwa kudisanga naabo 
mu mpekaatu. Kubatuminaye tubeji twa dibiikila 
bwa kulwabo ku difesto dya Baala-Peola (balwe 
kukuukwila neetu). Mpindyewu Izaleela, kakuyi 

mpata to, bakaavwa bamonemone mafesto a Beena 
Ejipitu mu mushindu wa kabayi badyumvwa anu bibi 
menemene bu bôbò mwa kuya kabandila cyanaana 
ne pàmwăpa kwelaku cyanza mukana pamwe ne 
bantu abo. (Byôbì biine bubi budi penyi mu dyenza 
dya bwobumwe? Twêtù biine butudi naabu’s mbwa 
kubananga, amba t ng, cyanaana tudi mwa kubapetela 
pabwîpì bishi?) Kudya bulunda kakuvwa kwenzela 
muntu bibi to — anyi twămbè ne mmwakeelabo meeji 
nanku. Kadi paakabanga anu bakaji baa Beena Moaba 
bavwa basalulangana masandi abo kutapa maja 
ne kukopola bilàmbà pavwabo benda badinyonda 
munkaci mwa disheeta maja a mijiki ya “rock’n’roll” 
ne didikonyangaja apu, dyalakana kadi kujuuka 
kudi Beena Izaleele nenku bôbò kadi kukokiibwa mu 
masandi, ne Nzambi mu ciiji Cyende e kubutula bantu 
binunu makumi anaayi ne bibidi munkaci mwabo.

 Nenku ke cyakenzabo kudi Constantin ne 
baakamupingana mu nkwasa ku Nicée ne paanyima paa 
Nicée. Baakabiikidisha cisamba cya Nzambi mu cibilu. 
Nenku paakasomba ekeleeziya panshi bwa kudya, ne 
paakajuukabo bwa kunaya (benza naabo bintu bya 
mmwenekelu wa kwîsùkwîsù bya ekeleeziya, dyenza dya 
mushìngà, ne mafesto a bampangaanu avwabo binyike 
mênà a mikiiya ya bwena Kilisto), ke kupiikaye mu buteyi; 
nenku kwendaye masandi. Ke Nzambi kupatukaye.

 Padi muntu nansha yêyè nganyi wela Dîyì dya 
Nzambi nyima uya ukadyenza mwena ekeleeziya 
pamutu paa yêyè kupeta Nyuma Mwîmpè, muntu awu 
ufwafwa. Mufwe! Ke cidiye. Kuyi kadyenza mwena 
ekeleeziya to. Kubwediku mu bulongolodi bwa wêwè 
kupiika ku twitabaayi ne bilele anyi cintu kampanda 

cidi cyangata kaaba kaa Dîyì ne Nyuma to, patupu 
wêwè udi mufwe. Kwebe kwônsò kwajiki. Wafu. 
Mutapuluke ne Nzambi cyendeleele!

 Ke cidi cyenzeke mu cikondo ne cikondo cyônsò 
kuumukila mwaba awu. Nzambi ngutu usungila bantu. 
Bôbò badi bapatuka ku bukole bwa mashi, bajidila 
kudi Dîyì, bapicila mu mâyì a dibatiiza ne buujiibwa 
tente ne Nyuma; kadi paanyima paa matuku dinanga 
dya kumpala adi dikwata mashika ne muntu kampanda 
upeta meeji a ne bidi bikengela bwa bôbò kudyenza 
bulongolodi bwa kumona mwa kudilama ne kudipetela 
dyabo dînà, ke bôbò kudyenza bulongolodi lwa mu 
lukongo lwibîdì mwamwa anyi mîngà misangu mene 
kumpala kwa lwôlò alu. Kabacyena kabidi ne Nyuma 
wa Nzambi to, anu dikuukwila diikale mmwenekelu 
wa kwîsùkwîsù. Mbafwe. Bakaadi badisopakaje ne 
twitabaayi ne mmwenekelu wa kwîsùkwîsù kakuciyi 
mwoyi munda mwabo to. 

 Ke Baalama kufikishaye Izaleela ku dyenda masandi. 
Nutu bamanye ne masandi a mu mubidi adi anu yêyè 
nyuma umweumwe awu udi mwele nkwasa musombe 
mu ntendeleelu udi mudyěnzè bulongolodi anyi? 
Ngămbì ne nyuma wa masandi nyêyè nyuma awu wa 
bulongolodi. Ne bangendaamasandi bônsò nebiikale ne 
kaabo kaaba mu dijiba dya kapya. Ke meeji adi naawu 
Nzambi awu bwa bulongolodi. Eyowa’s mukalenge, 
ndumba awu ne bânà bende baa bakaji nebiikale mu 
dijiba dya kapya.

 Mangumba kî mmafumine kudi Nzambi nansha. 
Kâtu mene manji kufumina kudiye ne kâdyàkufùmina 
kudiye to. Nnyuma mubi udi utapulula cisamba cya 
Nzambi mu balombodi baa myânzù ne beena kwitabuuja 

baa patupu; ke bwa cinyi, yêyè awu, nnyuma mubi udi 
utapulula bantu eku bantu eku. Ke cidibo benza kudi 
bulongolodi ne mangumba. Padibo badyenza bulongolodi 
badi baditapulula bôbò biine ne Dîyì dya Nzambi biikale 
babwela mu masandi a mu nyuma.

 Mpindyewu tangilaayi bîmpè ne Constantin 
wakenzela bantu mafesto a pabwawu. Avwa mmafesto 
a kale a bampangaanu miikale miinyika mênà 
mapyamapya mangata mu ekeleeziya, anyi mu maalu 
makwabo avwa amweka, bavwa bangata mikiiya ya 
bwena Kilisto bayinyangakaja bayivwija mishìngà ya 
cimpangaanu. Yêyè kwangata dikuukwila dya nzambi-
dîbà kadi kudikudimuna e kudivwija dikaadi ne 
ndya Mwânà wa Nzambi. Pamutu paa kwenza difesto 
adi mu matuku 21 a ngondo wa dikumi ne mwibîdì, 
muvwabo benza difesto dya nzambi-dîbà awu, bôbò 
kudiseemeja ku matuku 25 a ngondo wa dikumi ne 
mwibîdì kadi kudiinyika dînà ne ndilediibwa dya 
Mwânà wa Nzambi. Kadi twêtù tudi bamanye ne 
Yêyè wakalediibwa mu ngondo mwinâyì mùtù mwoyi 
utoloka, kî mmu ngondo wa dikumi ne mwibîdì 
to. Nenku kwangatabo difesto dya Ashtarté kadi 
kudiinyika dînà ne ndifesto dya Paasàkà mudi Mwena 
Kilisto ne cya kwenza difesto dya mufikilu wa lufu 
ne dibiika dya ku lufu bya Mukalenge. Mu bushuwa 
bwa bwalu divwa ndifesto dya bampangaanu divwabo 
benzela Ashtarté.

 Bôbò kuteeka byaltar mu ekeleeziya. Kuteekabo 
mwŏmò bimfwanyi. Kupabo bantu cyakabiikilabo 
bôbò ne ndiitaba dya bapostolo, nansha mûdì kuyi 
mwa kucisanganaku mu Bible to. Kulongeshabo bantu 
dikuukwila dya bankambwa didi difikishe Ekeleeziya 

wa Katolike wa cyena Loomo ku diikala ekeleeziya 
munene ku yônsò ya buloba bujima bwa ditendeleela 
dya mikishi. Nyunyi yônsò wa bukooya uvwa 
usanganyiibwa mu nsanji awu. Nenku nyewu tukaadi 
ne Beena Mishòònyì ne malongolodi abo biikale benza 
cintu cimwecimwe eci.
 Baakadya bintu bilambula mpingu. Nenku 
ncyêna ngamba ne eci cidi ciswa kwamba mu 
bulelela ne bavwa badya minyinyi yetu ya bushuwa 
eyi milambula mpingu to. Bwalu nansha muvwa 
nsangilu wa ku Yelushalema mwakule ubenga 
byôbì ebi, Pôlò yêyè kaakatamba kubitangila bu 
bivwa ne bwalu to bu mwakambaye ne mpingu 
kayivwa cintu nansha. Civwa anu bwalu bwa kondo 
kaa mwoyi pa kuumusha pavwabi bilendwisha 
mwaneetu wa mutambe kuteketa ke pavwabi kabiyi 
biitabuujiibwe to. Kabidi, Dibuulula diine edi 
nditangile baa Bisamba bya Bende kadi kî m’Beena 
Yuda to, bu mudibi ne eyi ekeleeziya nyaa baa 
Bisamba bya Bende. Mêmè ndi mmona bwalu ebu 
mu mmwenenu umweumwe ûndì mmona mêyì a 
Mukalenge aa ne: “Nwênù kanuyi badye munyinyi 
Wanyi ne kanuyi banwe mashi Aanyi, kanwena ne 
mwoyi munda mwenu nansha. Muntu kaakwikala 
ne mwoyi ku dyâmpà nkaayaadi to, kadi ku dîyì 
dyônsò didi dipatuka mukana mwa Nzambi.” Nudi 
mwa kumona ne kudya eku mu bushuwa bwa bwalu 
nkwabanyangana mu mushindu wa mu nyuma. 
Nenku pavwa bantu aba biinamina bimfwanyi apu, 
bateemesha tundeyi, baneemekela matuku a diikisha 
a cimpangaanu, batonda mpekaatu yabo bayambila 
bantu (biine byônsò abi biikale bya ntendeleelu wa 
dyabulu), bavwa babyabanyangana ne dyabulu kî 

ne Mukalenge nansha. Bavwa mu dikuukwila dya 
mpingu nansha bacĭtàbe anyi bacibenge. Badi mwa 
kulaka mukana kwamba byônsò bidibo baswe bya 
ne byaltar ne musenga wa kamonya bidi anu mbwa 
kubavulwija masambila a Mukalenge anyi byônsò 
bidibo beela meeji ne ncidibi byumvwija aci; kabidi 
badi mwa kwamba ne padibo basambila kumpala kwa 
cimfwanyi apu ne cidi anu mbwa kuleeja disuminyina; 
kabidi ne padibo batondela nsaserdose apu ne, mu 
bulelela nkudi Nzambi kudibo batonda mu myoyi 
yabo, ne padibo bamba ne nsaserdose udi ubafwila 
luse apu, ne cidi anu mbwalu udi ucyenza mu 
Dînà dya Mukalenge; badi mwa kwamba byaswabo 
kwamba abi kadi badi munkaci mwa kwabanyangana 
mu ntendeleelu wa Baabulona, wa Sataana udi 
mumanyike bîmpè ewu, ne bakaadi bamane kudifila 
ku mpingu ne bende masandi a mu nyuma adi 
umvwija lufu. Mbafwe.
 Ke ekeleeziya ne mbulamatadi kuselanganabo. 
Ekeleeziya e kudifilaye ku mpingu. Biikale ne 
bukole bwa mbulamatadi paanyima paabo ke bôbò 
kudyumvwa mpindyewu ne, “Bukalenge bwakalwa 
ne diswa dya Nzambi dyakenzejiibwa pa buloba.” 
Kabyena bikemeshaku bwa kumona ne Ekeleeziya wa 
Katolike wa cyena Loomo katu mwindile dyalukila dya 
Mukalenge Yesu to. Kabeena ne mbeena kwitabuuja 
badi bindile dilwa dya Bukalenge bwa Bidimu Cinunu 
to. Bôbò bakaadi ne bwabo bukalenge bwa bidimu 
cinunu panwapa. Paapà ngudi ukookesha mpindeywu 
mene ne Nzambi udi ukookeshila munda mwende yêyè. 
Nenku paalwaYe, bilondeshile mudibo bôbò bamba, 
bidi ne cya kwikala piikala maulu mapyamapya ne 
buloba bupyabupya mwa kwikala bilongolodiibwe. 

Kadi’s badi mu ntupakanyi. Paapà awu’s mmutu wa 
ekeleeziya wa mashimi, ne bukalenge bwa bidimu 
cinunu’s nebwikaleku, kadi piikalabu munkaci mwa 
kwenzeka piine apu yêyè awu kaakwikalamu to. 
Neikale mûngà mwaba.

DIDIMWIJA

 Bwakabuulwibwa 2.16: “Nyingalala, cyanaana 
nêndwe kûdì lubilu, ne nêmbàlwishè mvita ne mwele wa 
nkànzà wa mukana Mwanyi.”

 Cikwabo cidiYe mwa kwamba ncinyi? Nzambi 
udiku mwa kumona mpekaatu wa badi bangate Dînà 
Dyende cyangatangata bu udi kayi mumumone anyi? 
Kudi mushindu anu umwepele wa kupeta ngâsà mu 
dîbà dya mpekaatu: NKUNYINGALALA. Kutonda 
ne udi mupiile. Kulwa kudi Nzambi ne kulomba 
difwidiibwa dya luse ne kulomba Nyuma wa Nzambi. 
Eci ke dîyì dituma dya kudi Nzambi. Kushikuka 
ke lufu, bwalu Yêyè udi wamba ne: “Nênkulwishè 
mvita ne mwele wa nkànzà udi mukana Mwanyi.” 
Nyama wa lwonji wakalwisha bansantu mvita, kadi 
Nzambi ngwâlwisha nyama wa lwonji awu mvita. 
Aba baakalwisha Dîyì nebasangane dîngà dituku 
Dîyì dikaale dibalwisha bôbò. Kuumushila anyi 
kusakidila ku Dîyì dya Nzambi, s’mbwalu bwa 
kutangila ne dîsù dikole. Bwa aba baakadishintulula, 
ne baakenza naadi muvwabo bôbò bamone, wabo 
ndekeelu neikale cinyi piikalaci kaciyi lufu ne kabutu? 
Kadi ngâsà wa Nzambi nyewu ucidi anu wela lubila 
ne: “Nyingalalaayi.” Kaa, meeji a kanyinganyinga 
mmatalalepu’s we. Ncyêna ne cîndì ndwa naaci mu 
byanza byanyi ebi nansha, anu ku nkuruse Webe 
nkûndì nshaala kacya ngaakwata. Nyewu ndwa ne 



tunyinanyinga twanyi. Ndi nyingalala pa kwikala 
cîndì eci, ne bîndì mwenze. Mpindyewu mmashi, kaciyi 
cîngà cintu to anu mashi a Yesu. Neciikale cinyi? 
Kanyinganyinga, anyi mwele wa nkànzà wa lufu? Aci 
ncikutangile anu wêwè.

(Byangata mu Dilongesha Pa Bikondo 
Mwandamutekete Bya Ekeleeziya)

CILUBA

©2015 VGR, ALL RIGHTS RESERVED

VOICE OF GOD RECORDINGS
P.O. Box 950, Jeffersonville, Indiana 47131 U.S.A.

www.branham.org



Dîyì dya bwena-cintu

Makenji ônsò tudi badilaminyine. Mukanda ewu 
udi mwa kutuuciibwa pa mabeji ne cyamu cya 
kwebe kumbelu bwa mudimu webe wêwè anyi bwa 
kupeeshangana, kabiyi bya mfranga to, bu cintu cya 
kutangalaja naaci Evanjeeliyo wa Yesu Kilisto. Mukanda 
ewu kawenaku mwa kusumbishiibwa, kuvudijiibwa 
bya bipitepite, kwediibwa mu cibànzà cya lùntàndalà, 
kulamiibwa mu cikàlwîlà, kukudimunyiibwa mu myakulu 
mikwabo, anyi kulombesha naawu mpetu kakuyi 
mukanda wa cishimbi-dîyì wa dikwanyishila mukufundila 
kudi Voice Of God Recordings® nansha.

Bwa kumanya maalu makwabo anyi kupeta bîngà bintu 
bitudi naabi, anyisha webeje:

VOICE OF GOD RECORDINGS
P.O. BOX 950, JEFFERSONVILLE, INDIANA 47131 U.S.A.

www.branham.org

